[image: image1.jpg]ISSN:2582-9599



பிரணவ் தமிழியல் ஆய்விதழ்

நான்மணிக்கடிகை கூறும் அறக்கருத்துக்கள்
பேரா.வே.அந்தோணி ராஜா,
உதவிப்பேராசிரியர், தமிழ்த்துறை,
பார்க்ஸ் கல்லூரி(தன்னாட்சி), திருப்பூர் 
ஆய்வு சுருக்கம்
   மனித சமுதாயம் ஒன்றை ஒன்று சார்ந்து இயங்கிக் கொண்டிருக்கிறது.  அடிச்சுவடான இவ்வுண்மை எல்லோருக்கும் எளிதாக விளங்கக்கூடிய ஒன்றாகும்.  இவற்றைக் கற்றுத் தருவதும் கட்டிக்காப்பதும் அறத்தின் பணிகளாக உள்ளன.  மனித இனத்தை அடையாளப்படுத்தும் கூறுகள்  பலவற்றைக் கொண்டதாக அறம் திகழ்கிறது.  உலக மாந்தர்கள் சமுதாயமாக வாழத் தொடங்கிய காலந்தொட்டே அறங்கள் தொடங்கிவிட்டன.  எந்தச்சமூகத்திலும் நீதிக்கருத்துக்கள் தொடக்கக்காலத்திலிருந்து சொல்லப்படும்.  எழுதப்படாமல் பழக்கமாக இருந்த நிலையில் குறிப்பிட்ட காலகட்டத்தில் அவை நூல்வடிவம் பெறுகின்றன.  சங்க இலக்கியங்களில் ஆங்காங்கே நீதிக்கருத்துகள் காணப்படுகின்றன.  பெரியபுராணம் போன்ற பிற்கால நூல்களிலும் தமிழ்க்காப்பியங்களிலும் அறநெறிக்கருத்துக்கள் உள்ளன.  எனினும் இவற்றை நீதி இலக்கியங்கள் என்றோ அறஇலக்கியங்கள் என்றோ கூறுவதில்லை.  ஆனால் பதினெண்கீழ்க்கணக்கு நூல்களைத் தனியே நீதிநூல்கள் என்றும் அறநூல்கள் என்றும் அழைக்கிறோம்.  காரணம் இவை தனியே நீதிகளையும் அறக்கருத்துக்களையும் கூறுவதாகும். இக்கட்டுரையில் நான்மணிக்கடிகை கூறும் அறக்கருத்துக்கள் என்ற பொருண்மையில் ஆய்வு செய்யும் முகமாக அமைகின்றது.
திறவுச்சொற்கள்: ஒழுக்கம், ஈகை, தர்மம், தவம், ஆசாரம்              
முன்னுரை
   இலக்கிய வளமும், இனிமையும் கொண்டது தமிழ்மொழி.  இலக்கிய வகைகள் பலவற்றையும் எண்ணற்ற இலக்கியச் செல்வங்களையும் தமிழ்மொழியில் காணலாம்.  அன்றைய மனிதனின் வாழ்க்கையை, இன்றைய மனித வாழ்க்கையோடு ஒப்பிட்டுப் பார்த்தால், இன்றைய வளர்ச்சி நிலைகள் அனைத்தும், முந்தையத் தலைமுறையின் ஆழ்ந்த அறிவினாலும், ஆழ்வினையாலுமே ஏற்பட்டது என்பதை மறுக்க இயலாது.  தலைமுறை தலைமுறையாக அம்மனிதர்கள் இவ்வுலகிற்கு அளித்த கொடைகளுக்கான கைம்மாற்றிiனை உணர்ந்து வாழவேண்டிய கடமை ஒவ்வொரு மனிதனுக்கும் இருக்கிறது.  அற இலக்கியங்கள் வாழ்வை மேம்படுத்த உதவும் இலக்கியங்களாத் திகழ்கின்றன. ஆய்வுக்கு எடுத்துக்கொள்ளப்பட்டுள்ள நான்மணிக்கடிகையில் கூறப்படும் அறக்கருத்துக்கள் எங்ஙனம் மனித வாழ்வியலை மேம்படுத்த உதவுகிறது என்பதை  இக்கட்டுரை ஆராய்கிறது. 

பதினெண்கீழ்க்கணக்கில் அறம்
               பண்டைத் தமிழ்ச் சான்றோர் நூல்களின் இயல்புக்கேற்பவும், பாடல் அடிகளின் அளவிற்கேற்பவும் பாகுபாடு செய்து பத்துப்பாட்டு, எட்டுத்தொகையெனத் தொகுத்தனர்.  மேலும் மேற்கணக்கு நூல்கள், கீழ்க்கணக்கு நூல்கள் என்று பாடல் அடிகளின் அளவைக் கொண்டும் பகுத்தனர்.  இவற்றுள் நான்கடிக்கு மேற்பட்ட பாடல்களை மேற்கணக்கு என்றும், நான்கடிக்குள் உள்ள பாடல்களை கீழ்க்கணக்கு என்றும் பகுத்தனர்.  கணக்கு என்பது நூலைக்குறிக்கும் முப்பால், நாலடி என்ற இரு நூல்களும் உறுதிப் பொருள்களைப் பால், இயல் என்னும் அதிகாரங்களாக வகுத்துக் கூறுகின்றன.  இன்னாமை இவை எனக் கூறுவது இன்னா நாற்பது.  இனியவை இவை எனக் கூறுவது இனியவை நாற்பது.  பெரும்பாலும் நிலையாமையைக் கூறுவது முதுமொழிக் காஞ்சி.  பழமொழி முற்காலத்துத் தமிழ்நாட்டில் வழங்கிய பழமொழிகள் பலவற்றைச் செய்யுளின் ஈற்றடியில் வைத்துச் சொல்ல வந்த கருத்தை விளக்குகிறது.

  

நான்மணிக்கடிகை அறிய வேண்டிய உறுதிப் பொருள்களில் நான்கினை ஒவ்வொரு பாடலிலும் விளக்குகின்றது.  ஆசாரக்கோவை அன்றாட வாழ்க்கையில் கையாள வேண்டிய நெறிகளைத் தொகுத்து உணர்த்துகிறது.  திரிகடுகம், சிறுபஞ்சமூலம், ஏலாதி இவை மூன்றும் நோய் நீக்கும் மருந்துப் பெயர்களை கொண்டு உயிர்க்கு நலமான பொருட்களை முறையே மூன்று, ஐந்து, ஐந்தின் மேற்பட்டனவாக அமைத்து மொழிகின்றன என்பர் அறிஞர் வையாபுரிப்பிள்ளை.

அறத்தின் நோக்கம்
 

குழந்தைப் பருவத்திலேயே மாற்றாருக்கு உதவுதல் வேண்டும் என்ற நல்ல பழக்கம் ஊன்றப்படுவதை, ‘அறம் செய விரும்பு”, ‘இயல்வது கரவேல்”, ஈவது விளக்கேல்” என்னும் ஆத்திச்சூடித் தொடர்கள் சுட்டுகின்றன.  உள்ளோரை இல்லாருக்கு உதவச் செய்தல் வேண்டும் என்ற நோக்கமே இத்தகைய கூற்றுகளுக்குக் காரணமாகிறது.  ஒவ்வொருவரும் அவரவர் மனசாட்சியின்படி பொதுநலனுக்கு ஏற்ப நல்லனவற்றைச் செய்ய வேண்டும்.  கல்வியறிவு, சமூகக்கட்டுப்பாடு, நல்லொழுக்கம் இவற்றின் அடிப்படையில் மனசாட்சிபடி செயற்பட வேண்டும்.  இவ்வாறு ஒவ்வொருவரும் செயற்படும்போது படிப்படியே சமுதாயம் முழுவதும் சீரடையும்.  நான் எப்படி வாழவேண்டும் என்பதைவிட நாம் எப்படி வாழ வேண்டும் என்று சிந்திப்பதே சிறந்த அறம்.  மனிதன் பற்றற்ற வாழ்க்கை என்பதை ஏற்றுக்கொள்ளும்போதே அத்தகைய சிந்தனை தோன்றும்.

  

பிறர்நலம் பேணல் என்பது அறத்தின் நோக்கமாகின்றபொழுது, சமுதாயத்தை உயர்த்துதல் என்பதும் அறத்தின் நோக்கமாக அமைந்து விடுகிறது.  தனிமனிதனுக்கும் சமுதாயத்திற்குமான உறவு, ஒன்றைவிட்டு ஒன்று பிரிக்க முடியாத நெருக்கம் உடையது.  சமுதாயத்தினால் நன்மை பெறும் தனிமனிதன் தனது கடமைகளைச் சமுதாயத்திற்காவும் ஆற்ற வேண்டும்.  எனவே பிறர்நலம் பேணலும், அதன்வழி ஏற்படும் சமுதாய உயர்வும் ஆகிய பொதுநலனே அறத்தின் நோக்கமாக அமைகிறது.

அறம் பற்றிய கருத்துக்கள்
 

நம் முன்னோர் அறம் என்னும் சொல்லிற்குத் தந்துள்ள விளக்கத்தோடு எதிக்ஸ் (Ethics) என்னும் என்னும் ஆங்கிலச் சொல்லிற்குத் தரப்படும் விளக்கம் மிகவும் பொருந்துவதாக உள்ளது.  நல்ல அல்லது தீயச்செயல்கள் மூலம் தானே வெளிப்படும் மக்களுடைய நடத்தையைப் பற்றிய ஆய்வியியல் கலையே ‘எதிக்ஸ்’ என்பதாகும்.  இதனைத் தமிழில் அறவியல் எனலாம்.

 

அறச்சிறப்பைப் பற்றி இரட்டைக்காப்பியங்களுள் ஒன்றான மணிமேகலையின் கீழ்வரும் பாடல்வரி விளக்குவதாக அமைந்துள்ளது.

 
     ‘அறம்எனப் படுவது யாதெனக் கேட்பின்
            மறவாது இதுகேள் மன்னுயிர்க்கு எல்லாம்
            உண்டியும் உடையும் உறையுளும் அல்லது 

            கண்டது இல்”-1

     எதிக்ஸ் என்னும் சொல் கிரேக்க மொழிச் சொல்லாகும்.  முதன் முதலில் இச்சொல் பழகிப்போன நடத்தை, வழக்கம், மரபு என்னும் பொருள்களையே உணர்த்தி வந்தது.  பின்னர் நடத்தை என்னும் பொருளே போற்றப்பட்டது.  ஒழுக்கத்தைக் குறிப்பிடும் (Moral) என்னும் ஆங்கிலச் சொல்லும் பழக்க வழக்கம் என்னும் பொருளையே குறித்தது.  இதனால் மனித நடத்தை குறிப்பிட்ட ஒரு சமுதாயத்தில் வாழும் மக்கள் வழக்கமாகக் கொள்ளும் முடிவையே ஒழுக்கமாகக் (Morality) கொண்டனர் என்பது புலனாகிறது.  இதனால் தனி மனித நடத்தை பெரும்பாலோரால் பின்பற்றப்பட்ட பொழுது ஒழுக்கமெனும் பண்பாக மலர்ந்து வாழ்கை நெறியாக மாண்புற்றது எனலாம்.  

அறத்தின் தன்மை
                அறம் அதைச் செய்பவர்க்கும் பெறுகின்றவர்க்கும் மகிழ்ச்சி அளிப்பதாகும்.  அறமானது இன்பத்தையும், பொருளையும் வழங்கக் கூடியது.  இதுவே அறத்தின் தன்மையாகும்.  இதைப் புறநானூறு,



‘சிறப்புடை மரபின் பொருளும் இன்பமும்


அறத்து வழிப்படுஉம் தோற்றம் போல”-2

என்கிற அடிகளால் உணர்த்துகிறது.



அறத்தைச் செய்யாவிட்டாலும் தவறில்லை அறமற்றதைச் செய்யக்கூடாது.  அதுவே உலகத்தவர் விரும்பும் நெறியாகும்.  இதை
 

‘நல்லது செய்தல் ஆற்றீர் ஆயினும்


அல்லது செய்தல் ஓம்புமின் அதுதான்


எல்லாரும் உவப்ப தன்றியும்


நல்லாற்றுப் படூஉம் நெறியுமார் அதுவே”-3 என்ற அடிகளால் அறியலாம்.  நம்மைப்பற்றிய நன்னிலையும், அறம் செய்யத் தூய்மையான மனமும் அறச்சிந்தனைகள் உருவாக்க காரணமாகும்.  அறம் நடைபெறுவதால் இவ்வுலகம் நிலைபெறுகிறது எனலாம்.

தனிமனித அறம்
               உலக உயிரினங்களில் தனித்துவம் மிக்கவனான மனிதன் காலத்திற்கேற்ப தம்மை மாற்றியமைத்துக் கொள்ளும் திறன் படைத்தவன்.  தன்னைப்பற்றிச் சிந்திக்க தொடங்கிய பிறது நல்லது கெட்டதைப் பற்றிப் பகுத்தறிய ஆரம்பித்தான்.  பகுத்தறியும்போது குழப்பம் விழையாமல் இருக்கவும் தீமைகள்; தோன்றாமல் இருக்கவும் சில வரையறைகள் தேவைப்பட்டன.  அந்த வரையறைகளே அறம் எனம் வழங்கப்பட்டது.  
 

மனிதன் விலங்கிலிருந்து பிறந்தவன்.  ஆகையால் விலங்கு குணங்கள் அவனிடம் இருப்பது இயல்பானது.  அந்த விலங்கு குணங்களை அடக்கி பண்பட்டு வரும் தன்மையே அறம் எனப்படுகிறது.  சமூகத்தில் வாழும் தனிமனிதன் பின்பற்றுகின்ற ஒழுக்க நெறிகளே தனிமனித அறங்களாகும்.  அறநிகழ்வுகள் காலந்தோறும் கடைபிடிக்கப்பட்டு வருவன.  மனச்சான்று நிலையில் நல்லவனாக விளங்குவது தனிமனிதனைப் பொறுத்து அமைவதாகும்.

  

தனிமனிதனைப் பொறுத்த வரையில் நல்ல ஒழுக்கமே முக்கியமானதாகும்.  அதை வேத நூல்கள் ‘ஸ்தயம்வத தர்மம் சர”- 4 என்னும் மந்திரத்தால் விளக்குகிறது.  அம்மந்திரம் நேர்மையானதை செய்ய வேண்டும் தெரிந்தததை மட்டும் செய்ய வேண்டும்.  கடுமையாகப் பேசாமல் இனிமையாகப் பேச வேண்டும் போன்றவற்றைக் கூறுகிறது என்கிறார் கலைவாணி ராமநாதன். 
இல்லற அறம்
               மனித வாழ்க்கைக்கு அடிப்படையாக அமைவது இல்லற வாழ்க்கை.  இல்லறத்தை இனிமையாக்கும் மகளிர் சிறப்பு.  மக்கட்பேறு முதலியவற்றை ஆசிரியர் எளிமையாக எடுத்துரைக்கிறார்.

கல்வி அறம்
           மனிதன் தனது வாழ்க்கை முழுவதும் செய்ய வேண்டிய ஒன்று உண்டு என்றால் அது கல்லி கற்பது ஒன்றுதான்.  இளமை முதல் இறக்கும் வரை இடைவிடாது கற்றாலும் ஒருவனால் கல்வியில் முழுமை அடைய முடியாது.  எனவேதான் ‘கற்றது கைம்மண்ணளவு; கல்லாதது உலகளவு’ என்னும் தொடர் மக்களிடையே நிலவுகிறது.

      ‘ஆயிரம் கோவில்கள் கட்டுவதைவிட ஒரு பள்ளிக்கூடம் கட்டுவது சிறந்தது” என்ற மகாகவி பாரதியாரின் கூற்று கல்வி இன்றியமையாமை குறித்து உணர்த்துகிறது. சிறப்பானவற்றைக் குறிப்பிடும்போது செல்வத்தைப் போல் ஒருவனுக்கு வலிமை உடையது வேறில்லை.  கல்வியைப் போல் துணையாவது பிறிதில்லை.  வறுமையைப் போல் துன்பமானது  வேறில்லை.  கேட்டவனுக்கு இல்லை என்று சொல்லாமல் கொடுப்பதைப் போல் திட்பமானது வேறில்லை
 ‘------------------------------ஒருவற்குக் கற்றலின் வாய்த்த பிறவில்லை- 5
என்பதிலிருந்து கல்வியின் உயர்வை  அறிய இயலும்.  

                தெல்காப்பியர், பெருமிதம் என்னும் மெய்ப்பாடு தோன்றுதற்கு அடிப்படையாக அமைந்த நான்கில், கல்விக்கே முதலிடம் தருகின்றார். இதனை
                ‘கல்வி  தறுகண்  இசைமை கொடையெனச் 

        சொல்லப் பட்ட பெருமிதம் நான்கே”-6 என்னும் நூற்பாவால் அறியலாம்.  இதன்வழி அக்காலத்தில் கல்விக்கு இருந்த உயரிடத்தை அறிய முடிகின்றது.  வள்ளுவரும் கல்வியின் பெருமையைக் கூறும் போது,

        ‘விலங்கொடு மக்கள் அனையர், இலங்குநூல் 

                 கற்றாரோடு ஏனை யவர்”- 7
          என்று கல்லாதவனை விலங்காகவும், கற்றாரை மக்களாகவும் பகுத்துக்  காட்டுவர்.

கல்வி என்பது நெருப்பில் வேகாது.  தண்ணீரால் அழியாது.  திருடரால் களவாட முடியாது.  பிறருக்குக் கொடுக்கக் கொடுக்கப் பெருகும் தன்மை உடையது.  இவ்வளவு சிறப்புகளை உடைய கல்வி நிச்சியம் நமக்குத் துணை செய்யும்.  ஒருவனுக்குத் துன்பம் வந்த காலத்து அவர் கற்ற கல்வி அறிவு துணை நிற்கும் என்பதை 

        ‘தனக்கு ஒன்று உறுவுழி நிற்பது அறிவு” -8 
என்பதிலிருந்து அறிய முடிகிறது.

நட்பு  அறம்
 

மனித மனம் விரிவடையக் காரணமாக நட்பு விளங்குகிறது.  எல்லா உயிர்களுக்கும் பொதுவான குணமாக நட்பு அமைகிறது  நட்பு பொருளாலோ, கைம்மாறு செய்தாலோ தோன்றுவது கிடையாது.  அது மனிதனின் விருப்பத்தால் அமைவதாகும்.  இதை 

 

‘தசை பெரிதுடையார் நல்கலு நல்குவர்” - 9 என்ற அடிகளால் அறியலாம்.  

 

சங்கம் மருவிய கால அறநூலான நான்மணிக்கடிகையிலும் நட்பினைப் பற்றிய செய்திகள் பேசப்படுகின்றன.

 

நண்பர்கள் தங்களுக்குள் ஒருவருக்கொருவர்; விட்டுக் கொடுத்தல், துன்பம் வரும் போது நீக்குதல், தீய வழியில் நண்பன் செல்லும் போது அவனைத் திருத்தி நல்வழியில் செல்ல அறிவுறுத்தல் போன்றவையே நட்புக்கு அடிப்படையாக அமையும்.நட்பு சிரித்துப்பேசி மகிழ்வதற்கு மட்டுமில்லை.  நட்புப் பாராட்டும் நண்பன் தன் நிலையிலிருந்து மாறிச் செல்லும் போது அவனைத் திருத்தி நல்வழிபடுத்துதலே நண்பனின் கடமை.  

 
 
‘நட்டார் கழறுஞ்சொல் பாழொக்கும்” -10 நண்பனை நல்லநெறியில் உயர்த்த வேண்டியது நண்பனின் கடமை என்பதை அக்கால மக்கள் நட்பின் இலக்கணமாகக் கொண்டிருந்தனர். ஒருவனது குணத்தையும் நடத்தையையும் நன்கு அறித்து கொண்டு நட்பு செய்ய வேண்டும்.  அவசரப்பட்டு ஆராயாமல் நட்பு செய்யக் கூடாது.  ஆராய்ந்து ஒருவரை நட்பு செய்து கொண்டால் எக்காலத்திலும் நண்பரைச் சந்தேகப்படக்கூடாது.  இதை,

 

‘நாடி நட்பின் அல்லது
 

நட்டு நாடார் தம்ஒட்டியதோர் திறத்தே”-11  என்ற வரி உணர்த்துவதாக அமைந்துள்ளது.

 

மேலும் புறங்கூறுதல் என்பது தவறான செயல்.  இந்தச்செயல் ஒரு போதும் நண்பர்களுக்குள் நிகழக்கூடாது.  நண்பர் என்று எண்ணி அவன் கூறிய செய்திகளைப் பிறரிடம் புறங்கூறுவதை விட அவனைக் கொலை செய்வது மேலான செயலாகும்.  சங்ககாலத்திலும் நட்புப் பாரட்டப்பட்டுள்ளது என்பதற்குச் சான்றாக ஒளவையார்-அதியமானின் நட்பு, பாரி-கபிலர் நட்பு ஆகியவற்றைக் கூறலாம்.  அதியமான் தமக்குக் கிடைத்த அரிய நெல்லிக்கனியைத் தான் உண்ணாமல் ஒளவைக்கு கொடுத்தது, ஒளவையார் மேல் அவருக்கு இருந்த அன்பை வெளிப்படுத்துவதாக இருந்தது என்பது இங்குக் குறிப்பிடத்தக்கது.

பொருளாதார அறம்
 

பொருள் இல்லையேல் இவ்வுலகத்தில் எதையும் பெற முடியாது என்பதை நன்கறிந்த காரணத்தால், பொருளுக்குக் கடவுளான திருமகளை நான்மணிக்கடிகையில் விளம்பி நாகனார் போற்றி புகழ்ந்துள்ளார்.  திருமகளுக்குப் பல இடங்களில் முக்கியத்துவமும் கொடுத்துள்ளார்.  திருமகள் நீங்கினால் செல்வம் நீங்கி விடுவதாகவும் அக்கால மக்கள் எண்ணி உள்ளனர். செல்வத்தின் மூலம் அறம், இன்பம் முதலிய நற்பேறுகள் கிடைக்கும் என்பதினாலும், செல்வத்தைவிட வலிமை வாய்ந்தது வேறு எதுவுமில்லை என்பதினாலும் செல்வ வாழ்க்கையோடு ஒப்பான அழகு வேறு எதுவும் இல்லை என்பதினாலும் செல்வம் அக்கால மக்களின் வாழ்வில் பெற்றிருந்த சிறப்பினை அறியலாம்.


  
செல்வத்திற்கு உயர்ந்த குடி, தாழ்ந்த குடி என்ற பாகுபாடும் உயர்ந்தவன், தாழ்ந்தவன் என்ற பேதமும் இல்லை; செல்வம் நிலையில்லாதது.  இதனை
             ‘செல்வம் குடிவகைக்கேற்ப நில்லாது”-12     என்தனால் அறியலாம்.  
                
செல்வமானது ஒருவனது உழைப்பால் மட்டுமே கிடைக்கக் கூடியது.  பொருள் வரவினால் அவனது செல்வத்தை அறியலாம்.

           ‘பொருளின் நிகழ்சியா னாக்க மறிக” -13.



வாழ்க்கையானது பொருளைப் பெருக்குவதால் இன்பமாக அமையும் என்பதையும், வருவாய்க்கு ஏற்ப ஒருவனது வாழ்க்கை அமையும் என்பதால், பொருள் வரவு குறையுமானால் அவர்களது வாழ்க்கை ஒரு சாதாரண வாழ்வாக அமையும் என்பதை அறியலாம்.

அரசியல் அறம்
 

மனிதன் தனித்து வாழ்ந்த நிலைமாறிச் சேர்ந்து கூட்டம் கூட்டமாக வாழத் தொடங்கிய காலத்தில் பலவித சிக்கல்களுக்கு ஆளாகியிருக்கக் கூடும்.  அவ்வாறு சிக்கல்கள் தோன்றியபின் அச்சிக்கலைத் தீர்க்கத் தங்களுக்கு ஒரு தலைவன் வேண்டும் என்று எண்ணியிருப்பர்.  தங்களுக்குத் தலைவனாக வருபவன் தங்களுக்கு ஏற்படும் பிரச்சனைகளை நீக்கக் கூடியவனாகவும், மிகுந்த வலிமை வாய்ந்தவனாகவும் இருக்க வேண்டும் என்று எண்ணியிருப்பர்.  அத்தகைய ஒருவனையே தலைவானகத் தேர்ந்து எடுத்து இருப்பர்.

அரசர்களின் அறம்
 

அரசவைக்கு எப்பொழுதும் நன்மக்களைக் காத்தலும் கொடியவர்களைக் கண்டித்தலும் சிறந்த அறங்களாகும்.  நீதியுடைய அரசனை எல்லா மக்களும் விரும்புவர்.  அரசன் தன் நாட்டிலுள்ள மக்கள் ஏவாமலே நல்லன புரிய வேண்டும்.  நீதியைத் தவிரத்து தன் விருப்பத்திற்கேற்ப செயல்படும் அரசன் துன்பப்படுவான்.  பொதுவாகவே அரசன் நல்லவனாக இருந்தால் துன்பப்படுவான்.  பொதுவாகவே அரசன் நல்லவனாக இருந்தால் அந்த நாடு நலம்பெறும்.  அறம் தவறிய அரசனின் நாடு வளம் பெறுவது கடினம்.  
அரசன்
    அரசன் ஈகை, கல்வி, அறிவு, அஞ்சாமை முதலிய பண்புகளைத் தன்னகத்தே கொண்டு திகழ வேண்டும்.  அரசன் தன்னலத்தை நோக்காமல் மக்கள் நலத்தை மனத்தில் நிறுத்தி மக்களுக்கு நன்மை புரிய வேண்டும் என்ற எண்ணத்தை உடையவராய் இருத்தல் வேண்டும்.  அரசன் தான் நினைத்தவாறு ஆட்சி புரியாமல் பிறரோடு ஆராய்ந்த கருத்துக்களை மீண்டும் தன் உள்ளத்தில் ஆராய்ந்து அதன்படி செயல்பட்டான் என்பதை,



‘--------------------------------- தெரிந்தாள்வான்


உள்நாட்டம் இன்மையும் இல்”-14 என்பதால் அறியலாம்.  அரசனது போக்குப்படி ஆட்சி அமையும் என்பதால் அரசன் செங்கோல் அரசனாகவே இருக்க வேண்டும்.  மேலும் அரசன் தான் கைப்பற்றிய நாட்டை ஆளுவதாலும் சிறப்படைந்தான் என்பதை,



‘--------------------------------- கொண்டாளும்

         நாட்டான்வீ றெய்துவர் மன்னவர்”-15 என்பதன் மூலம் அறியாலம்.

 அறம்
 

சங்க காலத்தில் போர் நடைபெறும் போது பெண்கள், குழந்தைகள், பசுக்கள் போன்றவற்றைத் துன்புறுத்தக் கூடாது,  புறமுதுகிட்டு ஓடும் வீரனைத் தாக்கக் கூடாது என்பன போர் அறமாக கருதப்பட்டது.  அந்த வகையில் போர் புரிய நான்குவகை படைகள் அரசனுக்கு உதவியாக இருந்தன. 
நாற் படைகள்
 

நான்மணிக்கடிகை காலச் சமுதாயத்தில் அரசனுக்கு உதவி செய்ய நாற்படைகள் அமைந்திருந்தன.  ஒரு நாட்டினைப் பாதுகாக்கப் படைகள் மிகவும் இன்றியமையாத ஒன்றாகும்.  படைகள் இல்லையென்றால் எதிரி நாட்டுப் படைகள் போர் தொடுத்து நாட்டைக் கைப்பற்றக்கூடும்.  எனவே அரசனுக்கு இன்றியமையாத ஒன்றாக நாற்படைகள் அமைந்துள்ளன.  அவை குதிரைப்படை, யானைப்படை, தேர்ப்படை, காலாட்படை ஆகியன.
யானைப்படை
 

சங்ககாலத்தில் யானையின் கையில் மாலையினைக் கொடுத்து, யானை அம்மாலையை யாருடைய கழுத்தில் போடுகின்றதோ அவனே அரசன் என்று அனைவரும் ஏற்ற செய்தி ஒன்று செவிவழிச் செய்தியாகப் பேசப்படுகிறது.

 

யானைப்படையானது போர்க்காலங்களில் அரசனுக்கு உதவ முன் வந்துள்ளது.  அதன் பின்னே பிற மூன்று படைகளும் செல்லுவதாக அறிய முடிகிறது .‘யானை யுடையார் கதனுவப்பர் மன்னர்”-16.   யானையையுடைய போர்த்தலைவர் அதன் சினத்தை விரும்புவர்.  சினங்கொண்ட யானையானது பகைப்படையில் புகுந்து பகைவர்களை அழிக்க கூடியதாக இருப்பதால் அக்கால வீரர்கள் யானையின் சினத்தைப் பெரிதும் விரும்பினர்.

குதிரைப்படை
 

யானைப்படைக்கு அடுத்துக் குதிரைப்படையே மிகவும் உதவியது.  அரசர்கள் குதிரையின் மீதேறி நாட்டு வளம், நகர் வளம் காணச் சென்றனர்.  அரசர்கள் விரைந்து ஓடும் குதிரையை விரும்பி அதன் மேலேறிச் செல்வர்.  ‘கடும்பரிமாக் காதலித் தூர்வர்”-17 என்பதால் வேகமிக்க குதிரை மீதேறிச் செல்வதே அரசர்களின் விருப்பமாக இருந்ததை அறியலாம்.

தேர்ப்படை
 

நாற்படைகளில் தேர்ப்படை இன்றியமையாத ஒன்றாகக் கருதப்பட்டது.  நான்மணிக்கடிகை காலத்திலும் தேர்ப்படையினைச் சிறப்பான நிலையில் வைத்திருந்தனர்.  மேலும் விரைந்து ஓடும் தேரையே மன்னர்கள் விரும்பினர்.  தேரின் நலம் பாகனால் சிறப்படையும் என்பதை,



‘----------------------------------- விசைமாண்ட


தேர்நலம் பாகனால் பாடு எய்தும்” -18 என்பதால் அறியலாம்.  தேர்ப்பாகன் வேகம் மிக்கவனாகவும், விவேகம் உடையவனாகவும் இருக்க வேண்டியது அவசியம்.  எவ்வளவு நல்ல தேராக இருப்பினும் நன்முறையில் ஓட்டிச் செல்லக் கூடிய பாகன் இல்லையேல் தேரின் நன்மை சிறக்காது.  எனவேதான் பாகனால் தேர்நலம் சிறக்கும் என்கிறது.
காலாட்படை
 

மறவர்கள் படைக்கலப் பயிற்சி உடையவராய் இருந்தனர்.  போரில் வெற்றி பெறப் படைக்கலப் பயிற்சி இன்றியமையாதது.  அப்போதுதான் போரில் வெற்றி பெற முடியும் என்றெண்ணினர் என்பதை,



‘------------------------------------- சினச்செவ்வேல்

       நாட்டாக்கம் நல்லனிவ் வேந்தென்றல் கேட்டாக்கம்”-19  என்பதின் வழி அறியலாம்.  வீரக்களிப்பு அரசர்களுக்கு முன்னால் வீரர்களுக்கு உண்டாகும்.  மேலும் போர் இல்லாவிடில் வீரர்களுக்குச் சிறப்பு குன்றிவிடும்; படை இல்லாவிடில் அரசனது பெருமையும் செல்வமும் அழிந்து விடும்.  போரானது அடிக்கடி நிகழக்கூடிய காலக்கட்டங்களில் தான் அற இலக்கியங்கள் தோன்றின.  அற இலக்கியமான நான்மணிக்கடிகையும் போர்ச் செய்தியைக் கூறுமிடத்தில் அறத்தினைக் கூறுகிறது. இதனை


‘அரசியல் பிழைத்தோர்க்கு அறம் கூற்றாவதும்”-20 என்ற சிலம்பின் வரியோடு ஒப்பு நோக்கலாம்.

முடிவுரை
 

சங்கம் மருவிய காலத்தில் தோன்றிய நான்மணிக்கடிகை மக்களுக்குத் தேவையான அறக்கருத்துக்களை எடுத்துரைக்கும் நூலாகத் திகழ்கிறது.  காலம் மாறும் போது பண்பாடும், பழக்க வழக்கங்களும் மாறும் தன்மை உடையதாக இருப்பதனால் தற்போது சில செயல்கள் அறம் இல்லாத தன்மையாக அமைந்து விடுகின்றன.  அறம் பற்றிய தெளிவான விளக்கத்தையும் அறத்தின் அடிப்படைகளையும், அறத்தின் நோக்கத்தினையும், தன்மையையும் அறிய முடிகிறது.  மேலும் நான்மணிக்கடிகையில் கல்வி அறம், நட்பு அறம், பொருளாதார அறம், அரசியல் அறம், போர் அறம், போன்ற செய்திகளிலிருந்து பெறப்படும் அறக்கருத்துக்கள் மனித வாழ்வியலை மேம்படுத்த உதவுகிறது என்பதை இக்கட்டுரையின் வழி அறியமுடிகிறது.

பார்வை நூல்கள் 
     

1.வகைமை நோக்கில் தமிழ் இலக்கிய வரலாறு - முனைவர்                பாக்கியமேரி
2. தொல்காப்பியம் பொருளதிகாரம் - இளம்பூரணர் உரை
3. தமிழ் இலக்கிய தகவல் களஞ்சியம் – தேவிரா
4. திருக்குறள்
5.  நான்மணிக்கடிகை - திரு. தி. சு. பாலசுந்தரம் பிள்ளையவர்கள்           

                          உரை
துணை நூற்பட்டியல்:
1. புறநானூறு - ஔவை. துரைசாமிப்பிள்ளை

2. இந்து தர்மமும் வர்ணதர்மமும்
3. குறுந்தொகை – 1.மகாவித்துவான் இரா.இராகவையங்கார்
                  2. புலியூர்க்கேசிகன் - சாரதா பதிப்பகம்
4. நற்றிணை - ஔவை. துரைசாமிப்பிள்ளை
5. சிலப்பதிகாரம் - ந.மு. வேங்கடசாமி நாட்டார் சாரதா பதிப்பகம்
6. தமிழர் வாழ்வும் பண்பாடும் - சாமி சிதம்பரனார்

